
stabile, che ö l'é pin d'ipoteche, m'é sovvegnûo de
proponnila a-o sciô Riccardo.

Nic. E intanto me veddo fâ l'affronto d'ûn rifiûto
umiliante, e intanto, senza che mi agge manco averto
bocca, mæ figgia a se rifiûta comme merce avaiâ?
Cose sciâ pensa de fâ?

Pip. Mi? ho credûo de fâghe do ben.

Nic. Ah, scì neh! ebben se ö sciô Riccardo ö no a voêu,
sciâ a piggiâ voscià.

Pip. Mi?

Nic. Scì scignor, sciâ l'ha compromissa, sciâ me deve
ûnn-a riparazion.

Fal. Ûn momento. Bezêugna invece che ö pigge a sciâ
Manin, ö l'ha compromissa lê ascì.

Nic. Cose gh'intra mæ soêu? a Manin sciâ deve piggiâ
voscià.

Fal. Mi no piggio ciù ninte, a se n'é scappâ in casa sò...

Nic. Questo ö no me riguarda, a se n'é andæta d'in casa
pe piggiâlo voscià. Sciâ l'é voscià che sciâ l'ha missa
sciù, aoa sciâ se a pigge.

Fal. Mi ghe diggo che no piggio ninte, che di avanzi no
ne vêuggio.

Nic. Ghe veddïemo, ghe veddïemo (parlandogli sotto il naso).

Fal. Sciâ ghe veddiä, sciâ ghe veddiä (come sopra).

Pip. Aoa se dan fra de lö e mi me-a filo (per partire s'incontra con Manin).

